
Diversita’ fis-Suq!

Artiġjani Mediterranji fi djalogu kreattiv

 

Artiġjani minn pajjiżi Ewropej u Mediterranji se jiltaqgħu ma’ dawk Maltin f’diversi swieq lokali biex juru x-xogħol ta’ artiġjanat filwaqt li joħolqu oġġetti ġodda u  juruil-ħiliet tekniċi tagħhom. L-artiġjani se juru kif nistgħu nesperjenzjaw kulturi oħra permezz tas-sens tal-mess, u għaldaqstant insaħħu d-djalogu interkulturali permezz ta’ bażi komuni u niksbu għarfien fuq is-snajja’ ta’ xulxin. Din l-inizjattiva mfassla mill-Koperattiva Kummerċ Ġust, l-organizzazzjoni ta’ Malta li tħaddan il-kummerċ ġust, tifforma parti mill-proġett Malti tal-Ħames sensi għas-Sena Ewropea tad-Djalogu Interkulturali . 

Nathalie Grima, membru tal-Koperattiva Kummerc Ġust qalet li "il-Kummerċ Ġust hu fih innifsu esperjenza prattika ta' kollaborazzjoni attiva bejn kulturi, żvilupp tal-komunità, diversità u prattiċi sostenibbli." Matul l-ewwel laqgħa Doris Cachia, għalliema tar-rakkmu fis-Soċjetà Maltija ta’ l-Arti, se tiltaqa’ ma’ Amal Sayed Hassan Sayed, artiġjana ta’ l-irrakkmar mix-Shandawyl Women Group, tal-Kummerċ Ġust fl-Eġittu. Il-pubbliku hu mistieden biex jara b’għajnejh stess l-arti mlewna tar-rakkmu u jiltaqa’ ma’ l-artiġjani nhar il-Ħadd, 30 ta’ Marzu, fil-Monti tal-Belt, u nhar it-Tlieta, l-1 t’ April, fil-Monti ta’ Bormla.
L-artiġjani se jkunu qed jagħmlu sessjoni ta’ rrakkmar fis-Soċjetà Maltija ta’ l-Arti, il-Palazz De La Salle, Triq ir-Repubblika, il-Belt, nhar it-Tlieta l-1 t’April mill-5pm sas-7pm. Għaqdiet mhux governattivi u l-pubbliku ġenerali huma mistiedna wkoll biex jiltaqgħu ma’ l-artiġjana Eġizzjana għal taħdita pubblika fuq id-Djalogu Interkulturali u l-Kummerċ Ġust, nhar is-Sibt, 29 ta' Marzu, fil-Kavallier ta' San Ġakbu mis-6.30pm sat-8.30pm. Il-Kulleġġ ta’ l-Arti u d-Disinn ta' l-MCAST f’Tarġa Gap, il-Mosta, se jkun qed jilqa’ wkoll lil din l-artista Eġizzjana għal sessjoni ta’ taħriġ ta’ 3 sigħat ma’ l-istudenti tal-Kulleġġ nhar l-Erbgħa, 2 t’April. Il-parteċipazzjoni għall-avvenimenti kollha hi b’xejn.

Is-Sena Ewropea tad-Djalogu Interkulturali 2008 hi inizjattiva ta’ l-Unjoni Ewropea ko-finanzjata mill-Ministeru ta’ l-Edukazzjoni u l-Kultura u megħjuna mill-Fond għall-Kawżi Ġusti tal-Lotterija Nazzjonali. Iċ-Ċentru għall-Kreattività tal-Kavallier ta’ San Ġakbu hu l-Koordinatur Nazzjonali tas-Sena flimkien ma’ Atelier Culture Projects li huma l-ko-ordinaturi tal-proġett. Għal aktar tagħrif żur www.dialogue2008.eu jew www.sjcav.org
AKTAR INFORMAZZJONI

Ix-Shandawyl Women Group

Dan il-grupp ta’ artiġjani hu magħmul minn aktar minn 20 mara li jirrakkmaw. Bħal ħafna nisa mill-Gżira Shandawyl, l-artiġjani ilhom ġenerazzjonijiet sħaħ jiddekoraw ix-xalel b’idejhom. Ir-rakkmaturi jqattgħu jiem sħaħ jipperfezzjonaw xogħlijiethom, li jew jispiċċaw fil-gwardarobbi jew fid-djar tagħhom bħala tiżjin għal mal-ħajt.

Ix-xogħlijiet artistiċi tagħhom jinqalgħu aktar minn dawk ta' l-Eġittu ta' Fuq minħabba l-konsistenza u s-sens ta’ freskezza li għandhom. Minbarra t-tessuti eċċezzjonali li għandhom, il-ħila tagħhom toħroġ ukoll xogħlijiet tar-rakkmu kuluriti. Huma kapaċi jħitu fuq it-tila ġnien virtwali ta’ pjanti u blanzuni bl-aktar kuluri jgħajtu u ħajjin. Id-disinji tal-fjuri differenti huma kollha bbażati fuq motivi tradizzjonali ta' Shandawyl li tfasslu maż-żmien. 

